
ABSTRACT 
                  
                
Sabah fishery sector on the east coast of Sabah has generally experienced 
tremendous development since 1963 or more precisely after Sabah become part of 
Federation of Malaysia. The introduction of various modern technology had modernize 
the eastern fishery sector. Modernization can be noticed through the use of 
technology such as trawlers and purse seiners. Such technology had become 
important for enlarging the quantity of fish yielded. In other words, these fishing 
equipment had become the foremost and the latest technology in the east coast. 
Nevertheless, problems arise when this technology began to show negative impacts to 
the marine resources. The problem also arises when the socio economic development 
of artisanal fishermen is not parallel with the achievement of the fishery sector that is 
enjoyed today. Therefore, this research is to study the impact of the use of this 
technology of trawl net and purse seiners toward the marine resource and toward the 
artisanal fishermen. This research spans a 40 year period between 1963 until 2003. 
This research uses a historical approach and descriptive data analysis. This research is 
significant in that it assist the authorities especially Fisheries Department of Sabah in 
controlling the fishery activity. Moreover, it can also bring awareness to the public on 
the importance of sustainability of this sector in the future. 

ABSTRAK 
 
 

IMPAK PENGGUNAAN PUKAT TUNDA DAN PUKAT JERUT 
TERHADAP SUMBER MARIN DAN NELAYAN ARTISENAL  

DI PANTAI TIMUR SABAH, 1963-2003 
 

 
Sektor perikanan di negeri Sabah dan khususnya di pantai timur telah mengalami 
proses pembangunan yang drastik sejak tahun 1963 atau lebih tepatnya selepas 
Sabah menjadi sebahagian daripada Persekutuan Malaysia. Kemasukan pelbagai 
teknologi moden dalam perikanan dilihat sebagai nadi utama dalam pemodenan 
sektor perikanan di pantai timur. Pemodenan ini dapat dilihat selepas teknologi pukat 
tunda dan pukat jerut diperkenalkan dalam sektor perikanan tangkap marin. Kedua-
dua jentera perikanan ini menjadi sangat dominan terutamanya dalam peningkatan 
jumlah pendaratan ikan marin. Dalam erti kata lain, jentera perikanan ini menjadi 
teknologi perikanan yang utama dan termoden di pantai timur. Walau bagaimanapun, 
timbul persoalan di sini apabila teknologi perikanan pukat tunda dan pukat jerut mula 
menimbulkan impak negatif kepada sumber marin. Persoalan juga timbul tentang 
mengapakah pembangunan sosio-ekonomi nelayan artisenal tidak seiringan dengan 
pembangunan sektor perikanan yang dikecapi sekarang. Justeru, kajian ini bertujuan 
untuk mengkaji setakat mana penggunaan pukat tunda dan pukat jerut memberi 
impak kepada sumber marin dan nelayan artisenal di pantai timur Sabah. Kajian ini 
merangkumi jangkamasa selama lebih kurang 40 tahun bermula tahun 1963 sehingga 
tahun 2003. Kajian ini menggunakan pendekatan sejarah sebagai teras penyelidikan 
dan analisis data secara deskriptif. Kajian ini mempunyai signifikan yang tersendiri 
terutama membantu pihak berkuasa khususnya Jabatan Perikanan Sabah dalam 
mengawal aktiviti perikanan. Selain daripada itu, ia juga dapat memberi kesedaran 
kepada orang awam akan kepentingan pembangunan mapan dalam sektor perikanan 
demi menjamin kesinambungan sektor ini di masa hadapan. 
 
 
 
 
 
 
 
 
 
  



 
 

BAB 1 
 

PENGENALAN 
 
 

1.1 Pendahuluan 
Pemodenan dalam bidang teknologi pada hari ini telah memperlihatkan 
kepentingannya dalam pembangunan industri perikanan. Misalnya dalam industri 
perikanan di Sabah dan pantai timur amnya, kemasukan pelbagai teknologi dan 
inovasi baru membolehkan penerokaan industri perikanan laut dalam dapat 
dieksploitasi. Memandangkan sektor ini menjana sumber ekonomi penduduk, 
justeru pelbagai langkah telah, sedang dan akan diambil oleh kerajaan bagi 
mempercepatkan transformasi sektor perikanan menjadi sektor yang moden 
seperti sektor-sektor ekonomi yang lain.1 Dalam peruntukan bagi pembangunan 
sektor ini, aspek pembangunan sosio-ekonomi nelayan bumiputera turut menjadi 
keutamaan. Dalam Rancangan Malaysia Ke-9 (RM9), kerajaan telah 
memperuntukkan sebanyak RM300 juta khusus untuk pembangunan sektor 
perikanan serta komuniti nelayan yang terlibat dalam sektor ini. Menurut bekas 
Perdana Menteri Malaysia, Dato’ Seri Abdullah Ahmad Badawi dalam 
pembentangan Rancangan Malaysia ke-9: 
 

Dalam usaha meningkatkan hasil tangkapan ikan, peruntukan RM300 juta 
telah disediakan. Daripada jumlah ini, RM180 juta untuk menampung sara 
hidup nelayan dari segi pemilikan bot perikanan serta RM120 sebagai 
insentif tangkapan ikan. Seramai seratus ribu nelayan termasuk pemilik 
bot bakal mendapat manfaat tersebut. Sehubungan dengan itu, kerajaan 
akan membayar insentif sara hidup sebanyak RM200 sebulan bagi 
membantu meringankan beban mereka dalam menghadapi kenaikan 
harga bahan api dan barangan.2 
 

 
1 Pembangunan Industri Perikanan di Sabah terutamanya dalam sektor perikanan laut dijelaskan 

dalam Dasar Pertanian Negeri Sabah Kedua (DPNS2). 
 
2 YAB Dato’ Seri Abdullah Bin. Hj. Ahmad Badawi, Teks Ucapan Bajet 2009, Dewan Rakyat, 29 Ogos 

2008. 
 



2 
 

Bermula selepas kemerdekaan pada tahun 1963, pelbagai bentuk inovasi 
teknologi moden yang diperkenalkan dalam sektor perikanan3 di pantai timur 
Sabah. Aplikasi teknologi moden dalam perkakas penangkapan ikan ini merujuk 
kepada segala output yang digunakan bagi meningkatkan keupayaan sesuatu 
alatan dalam sektor perikanan. Dengan kata lain, pemodenan teknologi ini 
matlamatnya adalah untuk memaksimakan jumlah tangkapan ikan. Penggunaan 
enjin bot berkuasa tinggi termasuk teknologi pemprosesan di atas bot-bot 
penangkap ikan adalah satu daripada pemodenan dalam teknologi perikanan. 
Tambahan lagi, pemodenan dalam teknologi perikanan di pantai timur semakin 
diperlukan bagi membangunkan sektor perikanannya setanding dengan sektor-
sektor ekonomi yang lain. Menurut Wan Hashim:  
 

Konsep teknologi yang dimaksudkan di sini ialah satu ukuran proksi yang 
diwakili oleh kepesatan kegunaan barang modal dalam perusahaan 
perikanan. Barang modal ini ialah jumlah bot berenjin yang secara tidak 
langsung menggambarkan teknik penangkapan ikan yang lebih maju. 
Berbanding dengan teknik tradisional, teknik ini menunjukkan keupayaan 
relatif dari segi penjimatan masa dan keluasan kawasan perairan yang 
boleh diterokai oleh nelayan.4 

 

Jika dilihat dari segi geografinya, luas kawasan wilayah-wilayah di pantai 
timur Sabah yang meliputi daerah Sandakan, Tawau, Semporna, Kunak dan Lahad 
Datu dianggarkan 24,718 km². Mengikut laporan yang dikeluarkan oleh Jabatan 
Tanah dan Ukur Sabah sehingga tahun 2007, daerah Lahad Datu merupakan 
daerah yang terluas sekali di bahagian pantai timur dengan jumlah keluasan 7,444 
km². Daerah Kinabatangan pula menjadi daerah kedua terluas dengan keluasan 
6,604 km² dan diikuti oleh daerah Tawau dengan keluasan 6,125 km². Bagi 
daerah Sandakan, Semporna dan Kunak masing-masing mencatakan keluasan 
2,266 km², 1,145 km² dan 1,134 km². Disebabkan faktor buminya yang subur, 

 
3 Akta Perikanan 1985 mentakrifkan ‘perikanan’ sebagai satu atau lebih stok ikan yang  boleh 

dijadikan sebagai satu unit bagi maksud pemuliharaan, pengurusan dan pemajuannya dan 
termasuklah aktiviti menangkap ikan sehingga kepada pendaratan ikan serta aktiviti 
akuakultur. Selain itu, di bawah akta ini juga turut memberi takrifan yang ada kaitan dengan 
perikanan. Contohnya ‘ikan’ yang membawa erti mana-mana hidupan haiwan atau 
tumbuhan akuatik, sama ada sedentari atau tidak, dan termasuklah semua spesis ikan 
bersirip, krustasia, moluska, mamalia akuatik, atau telur-telur dan benihnya, anak ikan, 
fingerling, lokan atau benih moluska tetapi tidak termasuk spesis memerang, penyu atau 
telurnya.  

 
4 Nik Hashim Mustapha dan Redzuan Othman, Peruntukan Sumber Asli: Masalah dan Penyelesaian, 

Kuala Lumpur: Dewan Bahasa dan Pustaka, 1990, hlm. 124. 
 



3 
 

wilayah-wilayah pantai timur yang menjadi sebahagian daripada negeri Sabah 
pernah digelar Ceylon (Sri Lanka) kedua. Pada waktu itu, Ceylon terkenal hampir di 
seluruh dunia. Kemudian, seorang penulis asing iaitu Keith pada tahun 1981 telah 
menamakan Sabah sebagai ‘Negeri Di Bawah Bayu’ yang juga menjadi tajuk buku 
beliau tentang Sabah memandangkan Sabah terletak di luar garisan ribut taufan.5 
 

Jadual 1.1: Keluasan Daerah-Daerah di Pantai Timur  
Sabah, 2007 

 
Daerah Pentadbiran Luas Kawasan 

(Km²) 
 

Anggaran 
Perimeter (Km) 

Taburan 
(100%) 

Sandakan 2,266 627 3.1 

Kinabatangan 6,604 722 9.0 

Tawau 6,125 621 8.3 

Lahad Datu 7,444 507 10.1 

Semporna 1,145 182 1.6 

Kunak 1,134 205 1.5 

Luas Kawasan 
Keseluruhan (km³) 

24,718 2864 33.6 

Sumber: Jabatan Tanah dan Ukur, Sabah 2007 
 

Dari segi perairannya pula, kawasan pantai timur Sabah disempadani oleh 
Laut Sulu di bahagian Sandakan dan Laut Sulawesi di bahagian Tawau.  Kawasan 
sempadan antara Malaysia dengan Filipina dan Indonesia adalah kira-kira 12 
hingga 30 batu nautika dari garis pantai di wilayah pantai timur dan utara Sabah.6 
Ciri-ciri perairannya adalah salah satu daripada struktur yang paling kompleks di 
dunia. Kawasan ini mempunyai keistimewaan dari segi topografi, geologi dan 
biologi serta menjadi tarikan kepada para penyelidik.7  

 
Manakala, kawasan perairannya terletak pada kedudukan yang sangat 

strategik iaitu berada di tengah-tengah wilayah biodiversiti yang sangat tinggi di 
dunia dan hampir dari keseluruhan perairan pantai timur ini mempunyai jumlah 

 
5 Rainen, A.  and Raine, N., Hill Resorts Nature Parks In Malaysia, Kuala Lumpur: S. Abdul 
 Majeed & Co, 1995, hlm. 91. 
 
6  Chin, P. K., Marine Food Fishes and Fisheries of Sabah, Kota Kinabalu: Natural History Publication, 

1998, hlm 10. 
 
7  Kozo Takahashi, Survey Report on Prawn and Shrimp Fisheries in Sabah, East Malaysia. Thailand: 

Training Department Southeast Asian Fisheries Development, 1983, hlm. 2. 

ekosistem marin yang sangat besar. Ciri-ciri fizikal pantai dan lautnya ditaburi oleh 
ratusan spesies terumbu karang, berpasir dan berlumpur di sepanjang pesisir 
pantai.  Justeru, kawasan perairan ini telah menjadi habitat kepada pelbagai 
spesies hidupan marin. Perairannya juga menjadi pusat pembiakan sumber marin 
termasuk terumbu karang yang sangat bernilai tinggi. Perairannya juga seringkali 
menjadi tumpuan para penyelidik dari dalam dan luar negara terutamanya yang 
ingin membuat pengkajian dalam bidang sains marin kerana potensi sumber 
perikanannya yang sangat besar seperti yang ditunjukkan dalam Jadual 1.2. 
 

Jadual 1.2: Anggaran Potensi Sumber Perikanan di Sabah 
 

Kawasan Perikanan Kategori 
Sumber 

Potensi 
Perikanan 

(tan) 
 

Jumlah 
Pendaratan 

Semasa (tan) 

Pesisir Pantai (dalam 
kawasan 12 batu nautika) 

Pelagik Kecil 80,000 55,000 

Tuna 20,000 10,000 

Ikan Demersal 130,000 40,000 

Ikan Coral N/A N/A 

Crustaceans 21,000 16,000 

Lain-lain 15,000 9,000 

Zon Laut Dalam (di atas 
12 batu nautika) 

Pelagik 54,000 1,500 

Tuna 20,000 1,000 

Ikan Demersal 11,000 500 

Jumlah 351,000 133,000 
 

Sumber: Anonymous, Deep Sea Fisheries Resources Within the Malaysia Economic 
Exclusive Zone, Seminar Sumber Perikanan Laut di dalam ZEE Malaysia, 20 Mei 
1989: Kuala Lumpur & Jabatan Perikanan Sabah, 1989. 
 

Habitat marinnya pula menyediakan sumber ekonomi yang sangat bernilai 
kepada penduduk pesisir pantai bukan sahaja sebagai sumber bekalan makanan 
tetapi juga menjanjikan pulangan ekonomi yang lumayan khususnya kepada 
industri perlancongan. Selain itu, kawasan perairannya turut mempunyai 
kepentingan dari segi menyediakan laluan kepada kapal-kapal tangki minyak dan 
bot-bot besar lain yang membawa pelbagai jenis barangan.  
 

Tidak cukup dengan itu, hasil kajian yang dijalankan oleh Jabatan 
Perikanan Sabah dan beberapa penyelidik perikanan mendapati bahawa sumber 

marin di kawasan perairan pantai timur sahaja, jumlah stok perikanannya yang 
meliputi kawasan pesisir pantai dan laut dalam mempunyai kira-kira 351,000 tan 
metrik. Antaranya stok ikan pelagik dan ikan demersal adalah seperti ikan terumbu 
karang, ikan paya bakau, spesies ketam dan udang serta pelbagai hidupan lainnya 
yang mempunyai nilai komersial yang cukup tinggi di pasaran domestik dan 
antarabangsa. 
 

Dari segi demografi penduduknya pula, sejarah pertumbuhan penduduk 
selepas Sabah mencapai kemerdekaan sememangnya sangat luar biasa. 
Berdasarkan perangkaan yang dikeluarkan oleh Jabatan Perangkaan Malaysia 
Cawangan Negeri Sabah, populasi penduduk di pantai timur pada tahun 1980 
dianggarkan seramai 346,238 orang. Jumlah penduduk yang direkodkan pada 
tahun 1980 terus meningkat kepada 763,088 orang pada tahun 1991 dan jumlah 
ini melebihi satu juta orang pada tahun 2000 iaitu seramai 1,056,121 orang.8  
 

Berdasarkan Jadual 1.3, daerah Sandakan mencatatkan jumlah penduduk 
yang teramai sekali daripada tahun 1980 sehingga tahun 2000. Pada tahun 2000, 
jumlah penduduknya menunjukkan peningkatan drastik iaitu dengan menjangkau 
348,930 orang berbanding pada tahun sebelumnya iaitu seramai 222,817 orang. 
Daerah Tawau menduduki tempat kedua selepas Sandakan dan diikuti oleh daerah 
Lahad Datu dan Semporna. Masing-masing daerah mencatatkan jumlah penduduk 
seramai 156,297 dan 108,526 orang. Penghijrahan imigran secara besar-besaran 
dari negara jiran Filipina dan Indonesia menjadi salah satu faktor kepada 
pertumbuhan pesat penduduk. Kemalaratan hidup di tempat asal turut menjadi 
faktor mereka berhijrah dan Malaysia adalah negara yang terbaik untuk disinggahi 
memandangkan masyarakatnya yang hidup dalam keadaan aman dan harmoni. 
Sementara Jadual 1.4 pula menunjukkan jumlah penduduk mengikut kumpulan 
etnik dan kawasan pihak berkuasa tempatan pada tahun 2000. Bagi kumpulan 
etnik yang terdapat di wilayah pantai timur meliputi empat etnik utama iaitu 
Melayu, Kadazan/Dusun, Bajau dan Murut. 

 
 

 
8  Jabatan Perangkaan Malaysia, Cawangan Negeri Sabah, 2000. 

Jadual 1.3: Jumlah Penduduk dan Kadar Pertumbuhan Purata 
Tahunan (%) Mengikut Daerah Pentadbiran 

1980, 1991, 2000 
 

Daerah 
Pentadbiran 

Jumlah Penduduk Kadar Pertumbuhan 
Tahunan (%) 

1980 1991 2000 1980-1991 1991-2000 

Tawau 113,708 244,728 305,080 6.97 2.45 
 

Lahad Datu 39,626 118,096 156,297 10.01 3.11 
 

Semporna 52,215 91,828 108,526 5.13 1.86 
 

Sandakan 113,496 222,817 348,930 6.13 4.98 
 

Kinabatangan 14,683 45,746 88,697 10.33 7.36 
 

Kunak 12,510 39,873 48,591 10.54 2.20 
 

Total 346,238 763,088 1,056,121 49.11 21.96/100 
 

 Sumber: Banci Penduduk dan Perumahan Malaysia, 1980, 1991, 2000. 
 
Mengikut laporan yang dikeluarkan oleh Jabatan Perangkaan Malaysia, 

Cawangan Negeri Sabah, etnik Bajau merupakan komuniti yang terbesar sekali di 
wilayah pantai timur dengan jumlah 164,486 orang dan merupakan etnik kedua 
terbesar di negeri Sabah selepas etnik Kadazan/Dusun. Diikuti dengan kaum 
Melayu, Kadazan/Dusun dan Murut dengan jumlah masing-masing 150,579, 
31,685 dan 3,343 orang. Bagi penduduk yang bukan beragama Islam datangnya 
daripada etnik Kadazan dan murut. Penduduk yang beragama Islam pula 
kebanyakannya daripada kaum Bajau. Kebanyakan penduduk tempatan tinggal di 
sepanjang pantai yang telah menjadi tradisi nenek moyang mereka. 
Walaubagaimanapun, wilayah ini tidak hanya diduduki oleh kaum bumiputera 
sahaja malah turut didiami oleh kaum bukan bumiputera seperti kaum Cina, Bugis, 
India, Suluk dan Bisaya yang telah mendapat taraf sebagai warganegara Malaysia. 
Daerah-daerah ini juga didatangi oleh pendatang tanpa izin dan menetap secara 
tidak sah disebabkan oleh kedudukannya yang berhampiran dengan sempadan 
negara jiran terutamanya dari Filipina dan Indonesia. Perang saudara yang berlaku  

